
શ્રીગરુડાષ્ટોત્તરશતનામસ્તોત્રમ્

શ્રીદેવ્યુવાચ -

દેવદેવ મહાદેવ સર્વજ્ઞ કરુણાનિધે ।
શ્રોતુમિચ્છામિ તાર્ક્ષ્યસ્ય નામ્નામષ્ટોત્તરં શતમ્ ।
ઈશ્વર ઉવાચ -

શ‍ૃણુ દેવિ પ્રવક્ષ્યામિ ગરુડસ્ય મહાત્મનઃ ।
નામ્નામષ્ટોત્તરશતં પવિત્રં પાપનાશનમ્॥
અસ્ય શ્રીગરુડનામાષ્ટોત્તરશતમહામન્ત્રસ્ય બ્રહ્મા ઋષિઃ
અનુષ્ટુપ્ છન્દઃ ગરુડો દેવતા । પ્રણવો બીજમ્ । વિદ્યા શક્તિઃ ।
વેદાદિઃ કીલકમ્ । પક્ષિરાજપ્રીત્યર્થે જપે વિનિયોગઃ ।
ધ્યાનમ્ -
અમૃતકલશહસ્તં કાન્તિસમ્પૂર્ણદેહં
સકલવિબુધવન્દ્યં વેદશાસ્ત્રૈરચિન્ત્યમ્ ।
કનકરુચિરપક્ષોદ્ધૂયમાનાણ્ડગોલં
સકલવિષવિનાશં ચિન્તયેત્પક્ષિરાજમ્॥
ૐ । વૈનતેયઃ ખગપતિઃ કાશ્યપોઽગ્નિર્મહાબલઃ ।
તપ્તકાઞ્ચનવર્ણાભઃ સુપર્ણો હરિવાહનઃ॥ ૧॥
છન્દોમયો મહાતેજા મહોત્સાહો મહાબલઃ ।
બ્રહ્મણ્યો વિષ્ણુભક્તશ્ચ કુન્દેન્દુધવલાનનઃ॥ ૨॥
ચક્રપાણિધરઃ શ્રીમાન્નાગારિર્નાગભૂષણઃ ।
વિજ્ઞાનદો વિશેષજ્ઞો વિદ્યાનિધિરનામયઃ॥ ૩॥
ભૂતિદો ભુવનત્રાતા ભૂશયો ભક્તવત્સલઃ ।
સપ્તચ્છન્દોમયઃ પક્ષી સુરાસુરસુપૂજિતઃ॥ ૪॥
ગજભુક્ કચ્છપાશી ચ દૈત્યહન્તાઽરુણાનુજઃ ।

અમૃતાંશોઽમૃતવપુરાનન્દનિધિરવ્યયઃ॥ ૫॥
નિગમાત્મા નિરાહારો નિસ્ત્રૈગુણ્યો નિરપ્યયઃ ।
નિર્વિકલ્પઃ   પરં જ્યોતિઃ પરાત્પરતરઃ પરઃ॥ ૬॥
શુભાઙ્ગઃ  શુભદઃ શૂરઃ સૂક્ષ્મરૂપી બૃહત્તનુઃ ।
વિષાશી વિદિતાત્મા ચ વિદિતો જયવર્ધનઃ॥ ૭॥
દાર્ઢ્યાઙ્ગો   જગદીશશ્ચ જનાર્દનમહાધ્વજઃ ।
સતાં સન્તાપવિચ્છેત્તા જરામરણવર્જિતઃ  ॥ ૮॥
કલ્યાણદઃ કલાતીતઃ કલાધરસમપ્રભઃ ।
સોમપઃ સુરસઙ્ઘેશો  યજ્ઞાઙ્ગો  યજ્ઞભૂષણઃ॥ ૯॥
મહાજવો જિતામિત્રો મન્મથપ્રિયબાન્ધવઃ ।
શઙ્ખભૃચ્ચક્રધારી ચ બાલો બહુપરાક્રમઃ॥ ૧૦॥
સુધાકુમ્ભધરો ધીમાન્દુરાધર્ષો દુરારિહા ।
વજ્રાઙ્ગો  વરદો વન્દ્યો વાયુવેગો વરપ્રદઃ॥ ૧૧॥
વિનતાનન્દનઃ શ્રીદો વિજિતારાતિસઙ્ગુલઃ  ।
પતદ્વરિષ્ઠઃ સર્વેશઃ પાપહા પાપનાશનઃ॥ ૧૨॥
અગ્નિજિજ્જયઘોષશ્ચ જગદાહ્લાદકારકઃ ।
વજ્રનાસઃ સુવક્ત્રશ્ચ મારિઘ્નો મદભઞ્જનઃ॥ ૧૩॥
કાલજ્ઞઃ કમલેષ્ટશ્ચ કલિદોષનિવારણઃ ।
વિદ્યુન્નિભો વિશાલાઙ્ગો  વિનતાદાસ્યમોચનઃ॥ ૧૪॥
સ્તોમાત્મા ચ ત્રયીમૂર્ધા ભૂમા ગાયત્રલોચનઃ ।
સામગાનરતઃ સ્રગ્વી સ્વચ્છન્દગતિરગ્રણીઃ॥ ૧૫॥
ઇતીદં પરમં ગુહ્યં ગરુડસ્ય મહાત્મનઃ
નામ્નામષ્ટોત્તરશતં પવિત્રં પાપનાશનમ્ ।
સ્તૂયમાનં મહાદિવ્યં વિષ્ણુના સમુદીરિતમ્॥ ૧૬॥
ઇતિ બ્રહ્માણ્ડપુરાણાન્તર્ગતં ગરુડાષ્ટોત્તરશતનામસ્તોત્રં સમ્પૂર્ણમ્ ।

